
Ɗerewel ana Pol sə vinden ayak anà
ɗo sə

Filipi ahay
Aɗakay way pə deftere a anan
Filipi na ̀, wulen su doh məduwen a pə cəveɗ sa

zla à Ruma a inde. Pol winen ɗo kərtek a ̀wulen su
ɗo sa ɗaf egliz a ̀man ata ataya awan, aday a pəlay
anan ɗo a Yesu ahay a ̀ Filipi cəveɗabay. A tətakan
atan way pə anjahay sa ma nga a ̀ məndak ata
awan, a ɗakan atan anan ayak miter mungwalay
aya inde, aday a varan atan məgala sə pərahan
azar ana ̀ aɗaf nga a tinen pə Yesu.

Nga sa 'am ahay
Pol a ngəran a ̀Mbərom anga Filipi ahay (1.1-11)
Yesu winen ɗo si mer su way a Mbərom ma ma
nga a ̀məndak awan (1.12 - 2.18)

Avarməgala aday aɗakay way (2.19 - 4.9)
'Ammədakwidok aya awan (4.10-23)

Pol a jan ayak 'am anà ɗo sə Filipi ahay
1Sə vindek ikwen ayak 'ama anan na ̀, nen Pol tə

Timote, manay ɗo si mer su way a Yesu Almasihu
ahay. Ma jak anan ayak 'am ana ̀ ɗo sə lavan nga
ana ̀ egliz ahay tu ɗo si mer su way a kwanay ahay
fok a ̀ egliz inde. Aday ma jak anan ayak 'am anà
ɗo sa ɗaf nga pə Yesu Almasihu azar aya a ̀ wulen
su doh sə Filipi ata inde fok re. 2Mbərom Bəbay a
mənuko tə Yesu Almasihu Bahay a mənuko tâ gak
ikwen sumor aday tə̂ varak ikwen zay a tinen.

Pol a ngəran àMbərom anga ɗo sə Filipi ahay
3 Kwa siwa nə bayakak pə kwanay cəna, nə

ngəran anà Mbərom anga kwanay. 4A ̀ alay a nen
apan ni gan amboh a ̀ Mbərom anga kwanay fok
cəna, hwiya na ga na ̀, tə ataslay mivel awan. 5Nə
ngəran a ̀ Mbərom, anga kwa pə ana kwanay sə
təma Yesu Almasihu a ̀ mivel a kwanay inde na ̀,
mənuko apan ɗi ɗakay anan ləbara anahan mu-
gom a pə kərtek awan. 6Mbərom kə̀ dazlak anan
sa ga mer su way lele awan, a ̀ mivel a kwanay
inde. Adayna san zle, i pərahan azar sa gamatana
awan, hus i ndav a wa pə luvon a Yesu Almasihu
saa may ahay ata awan. 7Nen nə pəlay kwanay tə
ɗiɗek awan. Kak nə bayakak way matanan anga
kwanay na ̀, wita lele. Bina kwa nen a ̀ dangay,
kwa nen apan ni təker anan ləbara a Yesumugom
a aday sə ɗakay anan ɗiɗem anahan təkeɗe na ̀,
mənuko a fok ɗə japak a ̀ sumor a Mbərom a su go
ata inde re asanaw! 8Natiya ɗukwen, Mbərom a
san zle, nə pəlay kwanay təmindel kawa ana Yesu
Almasihu sə pəlay mənuko ata awan.

9 Aday amboh uno sa ga anga kwanay ata na ̀,
natiya: U no asan zek a kwanay a ̂ zəga pa 'am pa
'am. Matananki sənensəgəzlanalaypi zekwaanà
way ahay tə cəveɗ ɗiɗek awan. 10 Ata ki sənen sə
gəzla anan way lele aya pi zek wa tə way lelibay
aya awan, aday hus pə luvon a Yesu Almasihu saa
may ahay ata na ̀, hwiya ki njihen mənjəna sa ga
ines, ɗo cəncan aya awan. 11 Ki gen na ̀, way lele
aya hwiya, aday saa varak ikwen məgala ata na ̀,
Yesu Almasihu awan. Ata ɗo ahay ti ca pi mer
su way a kwanay a lele ataya na ̀, ti zambaɗ a

Mbərom, aday ti həran nga.

Aɗakay anan ləbara a Yesu Almasihu
12 Matanan mərak uno ahay, u no sənen anan

way a anan lele: Ɗəce a su to nga həna ataya na ̀,
ta mak zek aɗəka nə sə ɗakay anan ləbara a Yesu
mugom awan. Tama zek sə ɗakay anan nə pa 'am
pa 'am, bina ta mbak apan sə tavay anan mer su
way aɗəka bugol bay. 13Natiya suje ahay a ̀ gulom
su doh ana bahay a anan, tu ɗo a azar aya fok, ta
san zle nen həna a ̀ dangay na ̀, anga nen ɗo sa ga
mer suway a Yesu Almasihu. Ta ban nen na ̀, anga
nan. 14Ləbara sə aban nen a anan ata na ̀, ka ̀mak
anan zek ana ̀ ɗo amənuko azar aya bayak a aɗəka,
sə ɗakayanan ləbara aYesumənjəna sə jəjar bugol.
Tamanga sə ɗakay anan 'amaMbəromna ̀, pa 'am
pa 'am.

15Tə ɗiɗemanà, ɗoahay inde tinenapan tiɗakay
anan ləbara a Yesu Almasihu na ̀, sə sərak anga
nen. Əna ɗo azar aya ite na ̀, tinen apan ti ɗakay
anan nə təmivel kərtek awan. 16 Tinen, ta ga mer
suwayatana ̀, anga təpəlay YesuAlmasihu. Ta san
zle, ta bannen à dangay ɗukwenpimer suwayata
wa re. 17Aya əna, ɗo a sə ɗakay anan ləbara a Yesu
Almasihusə sərakanganenatayana ̀, abayakngaa
tinen aya nə lelibay jiga awan. Ta ga matanan na ̀,
anga ta gan may sə zəga anan ɗəce uno a ̀ dangay
aɗəka bugol.

18 Cəkəbay, kwa a ̂ ga nə ɗo ataya tə ɗakay anan
'am aMbərom a nə təmivel kərtek awan, kwa a ̂ ga
nə tə mivel kərtek a bay təkeɗe na ̀, munapanaw!
Ləbara a Yesu Almasihu aɗəka na ̀, kà tak 'am coy.
Wita, i cəɓo bay, nen nə taslay aɗəka na ̀, mivel. Ni

taslay anan mivel nə kwa siwa siwa fok, 19 anga
na san zle, way a su to nga ataya fok ti ma zek
aɗəka na ̀, sa tam anan sifa uno a ̀ ɗəce wa. I təra
matanan na ̀, anga amboh a kwanay sa ga, aday
anga maməzek ana Apasay a Yesu Almasihu a sə
slənay ata awan.

20Way a nen sə pəlay aday na ɗaf apan nga ata
na ̀, u nonəa ̂ təra, i gowaraybay. Kwaa ̂ ganəhəna,
kwa â ga nə siwa siwa, kwa nəməcak, kwa nen tə
sifa awan, u no na ̀, zek uno â həran nga ana ̀ Yesu
Almasihu tə ɗiɗek a hwiya. 21 Anga həna kəma,
kak nə njahak uho tə sifa a na ̀, nə həran nga nə
ana ̀ Yesu Almasihu. Aday kak nə məcak ɗukwen,
wita suwan re. 22Kak nen inde tə sifa pə daliyugo
ɗukwen, lele, anga ni mba apan sa ga mer su way
a Mbərom mba. Ni gan may həna na ̀, anà wura
ɗukwen, na san fan bay re.

23 Abayak nga uno həna ɗukwen kə̀ gəzlak cew
re. Abay na gan may, na ̂ zla way uno saa njahay
pəkərteka təYesuAlmasihua ̀mburom. Atapinen
na ̀, suwan nə wita awan. 24Aya əna, tə winen ata
təke ɗukwen, suwan nə̂ njahay uho tə sifa awan,
anga sa mak ikwen zek aɗəka. 25Wita ɗukwen nə
sənak anan coy, i ga zek matana awan. Na san
zle ni njahay uho tə kwanay fok, anga aday kə̂
zəgihen anan sa ɗaf nga pə Yesu tə ataslay mivel
a lele. 26 Natiya kutok, na zlak ayak pə cakay a
kwanay na ̀, ki tislen mivel bayak awan, ki həren
ananngaana ̀YesuAlmasihu, anganen indea ̀man
a kwanay ata awan.

Tiven lele anga ləbara a Yesu Almasihu

27 Lele a həna kəma, anjahay a kwanay a ̂ ga nə
lele aday ɗo ahay tâ san kwanay na ̀, ɗo sa ɗaf nga
pa 'am a Yesu Almasihu ahay acəkan. Natiya, kwa
ni zlak ayak pə cakay a kwanay, kwa ni zlak ayak
bay, ni sləne ləbara a kwanay a ɗukwen, hwiya ni
san kwanay mə tavay a lele ndekərkərre tə mivel
kərtek awan, anga ləbara a Yesu mugom awan.
28 Aday ni san ki jəjiren anan anà ɗo maniɗe a
kwanay ahay kula bay re. Ata ka sak a jəjiren atan
bay cəna, ti san tinen nə ɗomə lize aya awan, aday
kwanay na ̀, kə təmen aɗəka coy. Wita ɗukwen, sa
ga anan nə zek a Mbərom awan. 29 Mbərom kà
gak ikwen sumor anga aday kə̂ ɗəfen nga pə Yesu
Almasihu. Əna sumor anahan ata na ̀, sa ɗaf apan
nga cəna coy bay, sa sa ɗəce anga winen a re. 30 À
alay a nen a ̀ga kwanay ata na ̀, kə cinen anan anà
vəram uno sa ga anga 'am a Mbərom ata awan,
aday həna ɗukwen nen apan ni ga vəram ata re.
Natiya mənuko fok ɗə japak sa ga vəram ata kawa
ana kwanay a həna, kwanay a uda ata re.

2
Men anan nga a kwanay à məndak kawa ana

Yesu Almasihu sa ga
1 Həna na ̀, kwanay mə japay a kərtek tə Yesu

Almasihu asanaw? Asan zek anahan i varak ik-
wenməgala re biɗaw? Nawa, Apasay Cəncan a kə̀
japak kwanay pə kərtek a təwinen a ba? Kwanay
aya ɗukwen, kwanay apan ki sənen zek ahay aday
kwanay apan ki gen anan sumor i ̀ zek ahay re
asanaw? 2Natiya, kak a nak ikwen ataslay mivel
uno a ̂ rahwana ̀, 'am â zlak ikwenpi zek. Asan zek
a kwanay a ̂ ganəkərtek,mivel a kwanay ahay a ̂ ga

kərtek aday abayak nga a kwanay ahay ɗukwen â
ga nə kərtek a re. 3Ka ̂ si genmer suway a ̀wulen a
kwanay ahay inde tə sərak aya bay. Kabay ka ̂ si
gen mer su way sə həran nga ana ̀ zek a kwanay
ahay bay re. Aɗəka bay, men anan nga a kwanay
na ̀, a ̀ məndak, aday cen pə ɗo ahay nə, kawa tə
zalay kwanay bugol. 4Kâ si genway samak ikwen
zek a kwanay aya ɗəkɗek bay, əna gen nə way
sa man zek anà ɗo ahay re. Ki gen anan way a
anaya na ̀, ata ataslay mivel uno i rah wa acəkan.
5 Abayak nga a kwanay a ̂ ga nə kawa ana Yesu
Almasihu.
6Winen a aday na ̀, tinen tə Mbərom a nə kərtek,

kwa həna kabay.
Əna təwinen ata təke ɗukwen, kà gak ananmay sə

lavay a nga anahan təMbərom a sabay re.
7Aɗəka bay, a ca pa man sə njahay anahan ata na ̀,

kawa way kəriya awan, a mbəsakak anan
ayak.

Təwahay anan awahay pə daliyugo a ̀wulen sə ɗo
ahay, tə sənak ananwinen ɗo.

Kə̀ tərak anan zek anahan ɓile awan.
8 Kà mak anan nga anahan a ̀ məndak ta sə ɗəfan

apan ana ̀ Mbərom hus pə amac, amac pə
dədommə zləlngaɗ awan.

9 Anga nan kutok, Mbərom a cakaf anan, a ma
anan pa man sə njahay anahan a kurre ata
awan.

A ɗaf apan sləmay sə zalay sləmay səway ahay fok
təmazlaɓ.

10Anganankutok, ɗoahay fok, a ̂ gana ̀, à bagəbaga
mburom, â ga nə pə daliyugo, kwa a ̀man su
ɗomamac aya ɗukwen,

ta sak a sləne sləmay a Yesu cəna, tinen a fok ti
dukwen gərmec ù vo.

11 Tinen a fok ti həran nga ana ̀ Mbərom, Bəbay
a nuko, ta sa ja na ̀, Yesu Almasihu winen
Bahay awan.

Ken anan jiyjay sa 'am aMbərom pə daliyugo
12 Natiya, mərak uno ahay, kə sənen apan zle,

Yesu na ̀, kə̀ ɗəfak anan apan ana ̀ Mbərom. Həna
ɗukwen, ɗəfen anan apan ana ̀Mbərom kawa ana
kwanay sə ɗəfan apan a ̀ alay a nen àga kwanay ata
awan. Ka taa ɗəfen anan apan nə lele. A ̂ ga həna
nen inde a ̀ga kwanay sabay dəp na ̀, gen matanan
hwiya. Kwanay nà, kə təmen coy. Natiya, genmer
su way lele aya sə ɗəfan apan a ̀Mbərom tə ajəjar a
kosl kosl jiga awan. 13Anga Mbərom a mbəɗahak
ikwen ananmivel kawa sa zlan a ̀ nga, aday ki ̂ gen
mer su way lele aya sa zlan à nga re.

14Pi mer su way a kwanay saa ga fok cəna, kâ si
gen tə agungoz a bay, kâ sa tərihen apan a ̀ wulen
a kwanay ahay inde bay re. 15 Natiya ki təren
ɗo lele aya, mənjəna ines ahay, ki təren wan a
Mbərom lele aya awan, a ̀ wulen su ɗo mi nes a
aya, aday huwan aya re ata awan. Tinen a fok ì
iɗe zənzen inde. Anga nan kutok, ken anan jiyjay
a kwanay a ̀ wulen a tinen inde pə daliyugo kawa
mawuzlawazl sa ngamburom ahay, 16aday ɗiken
atan anan 'am sa njaɗ sifa pə Mbərom wa. Ata ki
gen matanan na ̀, pə luvon a Yesu Almasihu saa
may ahay ata nə, nen ni taslaymivel tə kwanay pə
iɗe anahan. Anga ni san kutok, mer su way uno,
tə ɗəce uno sa sa anga kwanay ata na ̀, kə̀ tərak uno
kəriya bay. 17Həna, aɗaf nga a kwanay pə Yesu ata

nə, kə̀ tərak kawa way mə varan a ̀Mbərom. Aday
nen na ̀, hinahibay ti i vaɗ nen dəp na ̀, mez uno i
təra kawawaymə varan a ana ̀Mbərom re, i japay
pi zek təwayana kwanay sə varan ata awan. Aday
ɗukwen, i taslak uko ananmivel bayak aɗəka, nen
tə kwanay a təke fok. 18 Kwanay ɗukwen, tislen
mivel pə kərtek awan. Matanan taslukomivel jiga
awan.

Atə Timote tə Epafəroditus
19Həna, kak ka ̀ zlak anan a ̀ nga ana ̀ Bahay Yesu

na ̀, na gan may sə slənak anan ayak Timote a ̀ga
kwanay bəse. Ata aday ni sləne ləbara a kwanay a
na ̀, i vuro ataslaymivel. 20AngauwecwaTimote a
cəna, ɗowan inde kwa kərtek sə bayak pə kwanay
kawa nen nà, ibay. Si winen a taayak. 21 Ɗo a
azar ataya foknə təpəlay sa ganmer suway aYesu
Almasihu bay. Ta ga na ̀, mer su way sa zlan a ̀ nga
ana ̀ zek a tinen aya cəna coy. 22 Əna kə sənen zle
Timote na ̀, kà slak mungol wanahan, anga kà gak
mer su way lele aya sə ɗakay anan ləbara a Yesu
mugom awan, manay maya awan. Winen na ̀,
kawa wan pə cakay ana bəbay anahan ata awan.
23Natiya, həna kutok u no sə slənak ayak nəwinen
awan, əna ni ca pə sariya uno su go ata lele aday.
24 Nen a ɗukwen na san zle Mbərom i mbəsuko
ayak cəveɗ saa zlak ayak a ̀ga kwanay azana re.

25 Aday asa, na gan may sə slənak ikwen anan
ayakmərak amənuko Epafəroditus, winen ɗowan
a kwanay sə slənay ahay a ̀ man uno sa naa cak
ayak upo ata awan. Tə winen na ̀, ma gak mer su
way a Mbərom miya awan, mə rəzlek anan à nga
wa ana ̀ 'am a Mbərom miya re. 26 U no sə slənak
ikwen anan ayak, anga haway a kwanay a, a gan

təmindel, winen à ajalay nga inde, bina a san zle
kə slənen pə ləbara sə ɗəvac anahan a re. 27Ɗiɗek
a acəkan, ɗəvac kà gak anan. Ibay mənjœk abay
i mac coy. Əna Mbərom kə̀ jalak panan nga, kə̀
mbərak anan. Mbərom a jalay nga na ̀, pə winen
wa cəna coy bay. A jalay nga nə pi nen wa re.
Mbəromambarananna ̀, angaadayajalaymərava
anahan tə ɗəce azar aya tə̂ zulo a ̀ nga wa bay.

28 Anga nan, na gan may tə mindel sə slənak
anan ayak a ̀ man a kwanay aday ka sak a cinen
anannà, kə̂ tislenmivel bayakawan. Ataadaynen
ɗukwen ni jalay awan gem sabay re. 29Matanan,
təmihen anan na ̀, tə ataslay mivel awan, anga
kwanay a fok kə təren ɗo a Yesu ahay. Ɗəfen anan
apan ana ̀ jəba su ɗo aya kawa winen ata awan.
30 Winen na ̀, kə̀ zukwa mac anga mer su way a
Yesu Almasihu. A may pa 'am sə bələlen wa vet
vet, anga su mo zek ti mer su way ahay, pa 'am a
kwanay a wa.

3
Ɗəfuko nga nà, pə Yesu kərtek coy

1Mərak uno ahay, 'am a inde həna u no sa jak
ikwen anan ayak: Tislen mivel anga kwanay ɗo a
Yesu ahay. Aday u no sa jak ikwen ayak həna asa
na ̀, pəway adaynə ɗakak ikwen anan ayak coy ata
awan. U go isew sə ɗakak ikwen anan ayak miza
bay re. Aday 'am a anaya ti ba kwanay pə atətak
way lelibay aya wa ite re.

2 Bənen nga a kwanay pu ɗo sa jəka ki i təren
ɗo a Mbərom ahay na ̀, si gəɗen mədəndalas aday
ataya awan. Tinen ɗo sa ga way lelibay aya awan,

tinen kawa kəla ahay, ɗo a Mbərom ahay itəbay.
3ƊoaMbəromɗiɗekayanà,mənukoaaɗəka. Anga
mənuko apan ɗi həran nga à Mbərom təməgala sə
Apasay Cəncan awan, aday ɗə taslay mivel anga
Yesu Almasihu. Bina ɗa ɗaf nga pə way si zek a
mənuko ahay bay.

4Kak aɗaf nga pə way si zek a mənuko ahay nə
lele kəma, abay tiya na ̀, nen ni ɗaf apan nga itəbay
ɗaw? Aday kak ɗowan a inde kə̀ bayakak, lele sa
ɗaf nga pəway si zek ataya nà, nen ni lahan apan
aɗəka biɗaw? 5 Nen a aday na ̀, zaav sə Yahuda
guzgwez awan, wan sə Isəra'ila ahay. Nen mə
wahay a à slala ana Benyamin inde. Na ga luvon
jəmaakan pə dəɓa sə awahay uno wa cəna, tə guɗo
mədəndalas. Kak tə day sə ɗəfan apan ana ̀ Tawrita
na ̀, nen nə ɗəfan apan təmindel bina nen a ̀wulen
səFarisaahay inde. 6TadaysəpəraamanayFarisa
ahay ɗukwen, nə pərahan azar nà, təhhe lele, hus
nen a ̀ sa ga anan alay tu ɗo sə pərahan azar à
Yesu ahay. Ta day sə ɗiɗem ana Tawrita ɗukwen,
mungok uno ibay re.

7 Na taa ca pə way ataya fok na ̀, kawa way su
mo zek ahay. Əna həna na ca pə way ataya fok
ite na ̀, kawa way kəriya aya kutok, anga ti mo zek
sə pərahan azar ana ̀ Yesu Almasihu bay. 8 Ayaw,
na ca pəway ahay fok na ̀, kawa way kəriya awan,
angaway su zlo a ̀nga sə zalay asanYesuAlmasihu
Bahay uno nə inde sabay. Nəmbəsakak way ahay
fok anga winen. Natiya na ca pə way ahay fok
na ̀, kawa kwaskwalay, aday nə̂ dəzle pə cakay ana
Yesu Almasihu, 9mə̂ njahay pə kərtek a tə winen.
Na taa jəkanenmənjəna ines na ̀, angana taa ɗəfan

apan ana ̀ Tawrita ata awan. Əna həna nə ɗəfak
nga pə Yesu Almasihu coy. Matanan, Mbərom a ca
upo nen mənjəna ines pə iɗe anahan kutok. A ga
matanananganə ɗəfakngapəwinenawan. 10Way
uno sa gan may cəna, u no na ̂ san Yesu Almasihu,
aday u no nâ sanməgala anahan sə slabakay anan
ahay a ̀məke wa ata awan. U no sə səmen anà ɗəce
ahay kawa anahan sə səmen ata, aday u no sa ga
minje təwinen a ̀ amac anahan inde re. 11Natiya,
ka ̀ zlak anan a ̀ nga a Mbərom na ̀, i slabakay ahay
nen a ̀məke wa kutok.

Hawuko sama nga pa 'am
12Aya əna, nennaslak fanbay, adaynennə tərak

kawaYesua fanbayre, ənanipərahanazar sahaw
hus sədəzle àmananahan, anga ɓaAlmasihuYesu
kə̀ təmak nen aday nə̂ dəzle a ̀man anahan awan.

13Ayaw, mərak uno ahay, nen ɗukwen nambak
apan sa jəka nə dəzlek à man a Yesu a, fan bay re.
Əna way kərtek inde ni ga kawa ɗo sa haw anga
magwagway ahay. Nimbəsak sa ca pəway sə dəɓa
ahay fok, aday ni rəzlen a ̀ nga wa sa ca iɗe, 14 ni
haw iɗe uno zuhhwe pəway a saa njaɗ pa 'am ata
awan. Way uno saa njaɗ ata nà, sifa a Mbərom a
sə ngamak uko apan àmburompə cakay ana Yesu
Almasihu ata awan.

15Natiya, mənuko ɗo a Yesuma san nga lele aya
na ̀, bayakuko matanan. Aday kak ɗowan a inde
abayak nga anahan kə̀ gəzlak pi zek wa tə mbala
a mənuko na ̀, Mbərom i cəɗen a wa mba. 16Həna
ata na ̀, pərahuko anan azar sa zla pə kərtek awan,
tə cəveɗ a mənuko sa nay anan ahay hus həna ata
awan.

17 Mərak uno ahay, gen kawa nen awan, aday
pərihen anan azar ana ̀ minje su ɗo sa ga kawa
manay ataya re.

18 Na ja matanan na ̀, anga ɗo ahay inde bayak
awan, tangamsə təmamersuwaysə ɗəceanaYesu
Almasihu sa ga pə dədommə zləlngaɗ ata bay. 'Am
ata aday nà, ɓa na taa jak ikwen anan, həna nə
mənahan ayakhwiya nə anà 'amata tə iɗe sə ayam
awan. 19 Ɗo ataya na ̀, Mbərom i lize atan ù uko
inde. Tinen na ̀, tə pərahan azar ana ̀Mbərom bay,
əna tə pərahan azar ana ̀way səmivel a tinen ahay
ɗəkɗek. Tinen, tə həran nga i ̀ zek ta sa ga aɗəka
nə way lelibay aya awan. Tə bayak nə pə way sə
daliyugo ahay ɗəkɗek coy.

20Mənuko na ̀, ɗa ganmay anà way ataya itəbay,
anga mənuko ɗo sə gala a Mbərom ahay. Mənuko
apan ɗi ba Yesu Almasihu, Bahay a mənuko, ɗo sa
tam ɗo. Winen i may ahay a ̀ mburom wa mba.
21 Kà sak a may ahay na ̀, i mbəɗa anan zek a
mənuko bəle a anaya awan, aday i təra anan zek tə
mazlaɓ a kawa ananahan awan. I ga way ata na ̀,
tə məgala mbala anahan a sə lavan nga anà way
ahay fok ata awan.

4
Zay â ga inde à wulen su ɗo a Yesu ahay

1Natiya, mərak uno ahay, tiven njənjan a ̀ cəveɗ
aMbərom inde, kawa anuno sə ɗakak ikwen anan
ata awan. Nə pəlay kwanay bayak awan, aday
haway a kwanay u go re. Nen mə taslay mivel
awan anga kwanay a fok, ni həran nga anà zek
anga kwanay car uno ahay.

2 'Am uno inde anga uwar a cew a anaya re, atə
Evodi tə Sintike. Na ganmay nà, tə̂ təma anan 'am
a anan: Abayak nga a tinen â təra nə kərtek, anga
tinen ɗo ana Yesu Almasihu ahay. 3Aday iken ite
məndala uno Suzugos*, nə cəce panaknə, man zek
ana ̀ uwar a cew ataya ite. Manay tə tinen, mə
rəzlak anan a ̀ nga wa sə ɗakay anan ləbara a Yesu
mugom awan. Manay na ̀, atə uwar ataya awan,
tatə Kəleman, aday tu ɗo si mer su way a azar aya
fok, ma gak mer su way pə kərtek awan. Tinen a
fok, Mbərom kə̀ vindek a sləmay a tinen a ̀ ɗerewel
su ɗo tə sifa aya inde.

4 Kwanay na ̀, tislen mivel kwa siwa siwa fok,
anga kwanay ɗo a Yesu ahay. Aday ni mənahan
ayak na ̀, ana ̀ 'am anan re. Tislen mivel. 5 Sumor a
na ̀, lele a kwanay a ̂ kay uho pa 'am sə ɗo ahay fok,
tə̂ canan. Sənen apan, Bahay a mənuko Yesu na ̀,
winen inde tə kwanay. 6Matanan, kə̂ jilen awan
bay, əna way a kwanay sa gan may ahay fok na ̀,
ɗiken anan anan a ̀Mbərom aɗəka. Dəbuken anan
Mbərom, gen anan amboh, aday ngəren anan re.
7 Ki gen matanan na ̀, Mbərom i varak ikwen zay
anahan. Zay ata na ̀, ɗo zənzen a i gəzlan alay sa
san a kula bay. Zay ata i ba anan mivel a kwanay
tə abayak nga a kwanay ahay pə ajalay nga ahay
wa, anga kwanay ɗo ana Yesu Almasihu ahay.

8Mərak uno ahay, ni zəgahak ikwen anan ayak
apan 'am uno aya inde həna. Way ahay inde na ̀,
təɗe sə jalay apan. Matanan kutok, bayiken pə
way ɗiɗek aya awan, aday pə way tə mazlaɓ aya
re. Bayiken pə way təɗe aday sa ɗaf apan nga
* 4:3 Suzugos a nan sa ja nà, ɗo sa ga mer su way pə cakay su ɗo
hinen.

ataya awan, tə way cəncan aya awan. Bayiken pə
way mə rəɓa aya awan aday tə way təɗe sə həran
nga ataya awan. Way a anaya fok na ̀, tinen lele,
way tə mazlaɓ aya awan. 9 Way a nen sə ɗakak
ikwen anan, aday kə təmihen anan ataya nà, gen
matanan. Adayway a kə slənenpi nenwa, aday kə
cinen uno nen apan ni ga ataya na ̀, gen matanan
re. Natiya, Mbərom, ɗo sə varak uko zay ata, i
njahay tə kwanay kutok.

Pol a ngəran u ̀ ɗo sə Filipi ahay
10 Nə ngəran ana ̀ Yesu Almasihu, Bahay a

mənuko, nə taslay mivel bayak awan, anga kə
njiɗen sə bayakay ahay upo miza awan. Tə ɗiɗek
a nà, abay ka taa bayiken ahay upo way anahan.
Aday həna alay a ka ̀ zlak pikwen wa bayak a, kə
njiɗenalaya sədəzle ananahayupobəsebay. 11Kâ
sa bayiken na ja matanan na ̀, anga sa jəka way a
kuco ata bay. Matana bay, anga nə sənak iɗe sə
njahay zay təway a inde upo ata kwa kəkəma fok.
12Nə sənakmətawak, aday nə sənak anjahay su ɗo
zlile a re. Nə sənak anan way ahay cara cara fok.
Nə sənak arah, aday nə sənak anahay ta may re.
Nə sənak iɗe à sə njahay təway a vasa vasa a ̀ alay
inde, aday nə sənak iɗe a ̀ sə njahay mənjəna way
a ̀ alay inde re. 13Natiya, ni mba apan sə səmen à
way ataya fok na ̀, anga məgala a Yesu Almasihu a
sə vuro ata awan. 14Kwa â ga nəmatanan dəp na ̀,
ki gen lele ta sumo zek à ɗəce uno ahay inde.

15 Kwanay ɗo sə Filipi ahay, bayiken pə alay a
nen sə ɗakak ikwen anan ləbara a Yesu mugom a
kurre ata aday. À alay a nen sə slabak pə daliyugo
a kwanay Makedoniya wa ata na ̀, su mo zek nə,

kwanay ɗəkɗek, bina egliz miza inde ka ̀ mak uno
zek anga sa man zek ana ̀ 'am a Mbərom na ̀, ibay.
16 A ̀ alay a nen a ̀ wulen su doh sə Tesaloniki
ɗukwen, ka taa men uno zek pəway a sa taa kuco
ataya re. 17Ka ̂ sa bayiken, na jamatanan nà, anga
sa jəka nə dubok pikwen wa way ata bay. Əna nə
taslay mivel aɗəka na ̀, anga na san zle Mbərom
i ɗaf pikwen alay sə meskefe anahan anga way
a kwanay sə vuro ata awan. 18 Nə təmahak way
a kwanay a sə sləno anan ahay Epafəroditus ata
awan. Na ca apan na ̀, bayak awan, ni ga ɗəce sə
awan sabay re. Way a kwanay a sə sləno ahay ata
na ̀, lele. Kə viren na ̀, ana ̀Mbərom. I təma anan, a
zlan ànga re. 19Mbəromaadayna ̀, awanaakəcan
a ̀ alay inde bay, anga winen a kərtek məduwen
awan. Natiya, i mba apan sə varak ikwen kwa
ma fok tə alay a Yesu Almasihu. 20Ɗo ahay fok tə̂
zambaɗ a Mbərom Bəbay a mənuko pa sə viyviya
awan. Amen!

Pol a jan 'am ana ̀ ɗo ahay
21 Jen anan 'am u ̀ ɗo a Yesu ahay fok kərtek

kərtek tə sləmay a Yesu Almasihu. Mərak a
mənuko həna a ̀man a anan ataya fok ta jak ikwen
ayak 'am re. 22Aday ɗo a Yesu a azar aya fok ta jak
ikwen ayak 'am re. Mə zakan a jiya na ̀, anà ɗo sa
gamer su way a ̀ga bahay sə Ruma ahay.

23 Bahay a mənuko Yesu Almasihu a ̂ gak ikwen
sumor anahan.

